
						El Vikifontaro

					

					


					
					
					Ĉi tiu paĝo estas provlegita
Sveno

Ĝi devenas de malriĉeco de sango en la
cerbo, kaj oni ofte renkontas ĝin ĉe anemiaj
junulinoj, sed ankaŭ post fortaj sangperdoj aŭ
post vundiĝoj, grandaj spiritaj ekscitoj, restado
en malbona aero kaj troaj laciĝoj. Se la
paciento estas pala dum la sveno, oni metu la
kapon malalten kaj levu la malsupran parton
de l’ korpo, oni forigu ĉiujn premantajn
vestaĵojn, zorgu pri freŝa aero kaj ŝprucu
malvarman akvon sur la vizaĝon kaj bruston.
Kiam la konscio revenas, oni trinkigas freŝan
akvon, igas la kuŝejon oportuna kaj havigas
ripozon al la paciento; ankaŭ refreŝigaj fruktoj
aŭ frukta suko plirapidigas la resaniĝon.








Mallakso

La plej certa rimedo por akiri regulan
elkorpigon estas alkutimo. Regule je la sama
tempo oni iru al seĝo, eĉ se tio en la komenco
estus vana. Se oni ne perdas paciencon, oni
rimarkos la favoran efikon.

Tre bone ankaŭ estas trinki matene
nemanĝinte glason da malvarma akvo. La trinkado
de buterlakto same efikas favore al la
digesto. Korpa movado, precipe tia, kiu
laborigas la muskolojn de la ventro kaj de l’
intestoj, estas necesa ĉe mallakso, ankaŭ
masaĝo kaj knedado de l’ ventro.

